
Әдәбият. 8нче  сыйныф.
Тема: А.Алиш “Алдакчы Наил” хикәясе.

Максат: 1. А.Алишның тормышы һәм иҗаты турында кыскача белешмә бирү, хикәянең эчтәлеге белән таныштыру.

                2. Укучыларның үз фикерләрен дөрес һәм матур итеп әйтүләренә ирешү.

                3. Ялганның төрле булуын һәм ялганларга ярамавын төшендерү, укучылар холкында уңай сыйфатлар тәрбияләү.

Җиһазлау: А.Алиш портреты, язучы китапларыннан күргәзмә, әкиятләренә иллюстрацияләр, әкият исемнәре язылган таблицалар, слайдлар, мультимедиа, тестлар.

Дәрес планы.

I. Оештыру өлеше.

Исәнләшү.

· Исәнмесез, укучылар!

· Исәнмесез, саумысыз!

· Хәерле көн, балалар!

· Имин булсын көнегез!

· Кәефләрегез ничек?

· Кояшлы иртә кебек,

· Тукай телен, анам телен

· Өйрәнергә дип килдек.

· Бүгенге дәрес гадәти дәрес кенә түгел. Безнең дәрескә күп кенә кунаклар керде. Дәрестә актив катнашыгыз, сорауларга уйлап, төгәл һәм тулы итеп җавап бирегез. Игътибарлы булыгыз!

II. Яңа белем һәм күнекмәләр формалаштыру.

1. М.Җәлил “Дуска” шигыре.

· Бүгенге дәресебезне герой шагыйрь М.Җәлилнең “Дуска” шигыре белән башлап җибәрербез. Әлеге шигырьдә сүз нәрсә турында бара? Ул кемгә багышланган? Игътибар белән тыңлагыз. (Кузьмина Вероника сөйли)

· Дөрес укучылар, шигырь дус кешегә, иптәшкә багышланган. М.Җәлил бу шигырен үзенең дусты А.Алишка багышлап язган. Укучылар, бүгенге дәресебездә без татар халкының тагын бер танылган, күренекле балалар язучысы Абдулла Алашның тормыш юлы һәм иҗаты турында сөйләшербез, аның “Алдакчы Наил” хикәясе белән танышырбыз.

2. Мәхмүт Хөсәен язган шигырь юллары бүгенге дәресебезнең эпиграфы булыр. (Проектор аша күрсәтелә, бергәләп укыла.)

Эпиграф:

Язучы да Алиш, батыр да,

Яуда яшен сыман яшьнәгән!

Ил алдында тик бер тапкыр да:

“Мин батыр” – дип гайрәт чәчмәгән.

Мәхмүт Хөсәен.

3. Биографик белешмә бирү. (Фоторәсемнәр проектор аша күрсәтелә.)
Абдулла Алиш (Габдуллаҗан Габделбари улы Алишев) 1908нче елның 15нче сентябрендә Татарстан республикасы Спас районы Көек авылында туа. Әтисе – Габделбари күбрәк хуҗалык эшләре башкарган: иген иккән, умартачылык белән шөгылләнгән. Әнисе – Газизә авыл халкы арасында укымышлы хатын саналган, әдәбиятны бик яраткан, шигырьләр чыгарган.

А.Алиш кечкенәдән бик сәләтле бала була, тырышып укый, фәннәрне бик яхшы үзләштерә. Башлангыч белемне ул әти-әнисеннән ала. Ямбакты мәдрәсәсендә укый, Спас җидееллык рус мәктәбен тәмамлагач, Казан җир төзү техникумында белем ала. Биредә укыганда ул әдәбият белән аеруча кызыксына башлый. Иң беренче язган “Капкорсак патша” әкияте “Пионер каләме”( хәзерге вакытта “Ялкын”) журналында басылып чыга. Алиш шушы вакытта укучылар белән тыгыз элемтә урнаштыра. Мәктәпләргә еш бара. Бу еллар – язучының иң күп иҗат иткән чоры.

Бөек Ватан сугышы башлангач, А.Алиш фронтка китә. Ләкин ул 1941нче елның 12нче октябрендә фашистлар кулына әсирлеккә төшә. Бик авыр шартларда да Алиш фашизмга каршы көрәшен туктатмый, аларның ерткычлыгын фаш итә троган шигырьләр яза.

1944нче елның 25нче августында М.Җәлил белән бергә А.Алиш һәм аларның көрәштәш дуслары фашистлар тарафыннан җәзалап үтерелә.

4. Китап күргәзмәсе белән таныштыру.

А.Алиш – татар балалар әдәбиятын үстерү өчен зур тырышлык куйган, югалтмас эз калдырган әдип. Аның шигырьләрен, мавыктыргыч әкиятләрен яратып укыйлар. Шуның өчен дә халык аны зурлый, хөрмәт итә һәм горурлык белән искә ала. А.Алиш һәм башка җәлилчеләрнең исемнәре мәңгелек.

5. Уен “Парын тап”

 - Хәзер без сезнең белән “Парын тап”уенын уйнарбыз. Минем кулымда А.Алиш әкиятләренә ясалган иллюстрацияләр, ә тактада әкиятләрнең исемнәре. Аларның парларын табып урнаштырырга кирәк.

· “Нечкәбил”

· “Чукмар белән Тукмар”

· “Сертомас үрдәк”

· “Капкорсак патша”

· “Бикбатыр белән Биккуркак”

· “Куян кызы”

· “Аерылганны аю ашар, бүленгәнне бүре ашар”

· “Койрыклар”

· “Мактанчык чыпчык белән тыйнак сыерчык”

· “Бал корты һәм шөпшә”

6. А.Алишның бер шигыре белән танышырбыз.

Сусарина Мария “Ярканат” шигырен сөйли.

7. Физкультминутка.

8. “Алдакчы Наил” хикәясе өстендә эш.

1) Сүзлек эше.

җем-җем – мерцать

кырый – край

гаҗәпләнергә - удивляться

сай – мелкий

сөйрәргә - тащить

калкырга – всплывать

2) Укытучының үрнәк укуы.

3) Әңгәмә.

· Хикәя сезгә ошадымы?

· Сез дә эссе җәй көннәрендә су коенырга яратасызмы?

· Кайсы сулыкларда коенасыз?

· Апас районы территориясендә тагын нинди елгалар ага?

· Зур елга, тирән сулыклар янына кемнәр белән генә барырга ярый?

4) Төркемнәрдә эшләү.

1нче төркем. Ни өчен хикәя “Алдакчы Наил” дип атала?

2нче төркем. Наил иптәшләрен ничек алдый?

3нче төркем. Шул ялганы аркасында ул нинди хәлгә дучар була?

4нче төркем. Ничек уйлыйсыз: Наил үзенә нинди сабак алыр?

5нче төркем. Наилгә нинди киңәш бирерсез?

III. Белем һәм күнекмәләрне ныгыту.

1. Мәкальләр өстендә эш.

· Наил кебек кызык булганнарга нинди мәкаль кулланып булыр иде?

Бер ялганласаң, икенче чын сүзеңә дә ышанмаслар.

· Ялганлауның начар гадәт булуы турында халык мәкальләрендә ачык итеп әйтелә. Тагын нинди мәкальләр әйтә аласыз?

Алдыйм дигән үзе алданыр.

Дөресне ялган бервакытта да җиңмәс.

Бер ялганыңны кайтарып алыр өчен кырык дөреслек эшләргә кирәк.

Ялган сөйләсәң – тотылырсың,

Дөресен әйтсәң – котылырсың.

У лжеца загорелся дом – никто не поверил.

Плоха та шутка, в которой нет половины правды.

(Мәкальләр проектор аша күрсәтелә, дәфтәрләргә язып куела.)

2. Хикәяне сәнгатьле уку күнекмәләрен үстерү өстендә эш.

· гөжләп уку;

· пышылдап уку;

· күз йөртеп уку;

· “чылбыр” буенча уку.

IV. Дәресне йомгаклау.

1. Тест эшләү.

2. Нәтиҗә ясау.

· Бүгенге дәрестә ялганның соңы яман булырга да мөмкин икәнлеген белдек. Наил кебекләргә К.Насыйриның “Тәрбия кагыйдәләре” нигезендә тәрбия бирергә киңәш итәм.

(Проектор аша “Алтмыш җиденче тәрбия” татар һәм рус телләрендә күрсәтелә.)

Ялганчылык белән аты чыккан кеше һәрникадәр тугры сүз әйтсә дә, ышандырмыйдыр. Бер мәртәбә ялганчылыгың сизелсә, чын сүзеңә дә ышанмас булырлар.

Человеку, прослывшему лжецом, не поверят, если даже слова его – чистейшая правда. Соврешь один только раз – а доверия лишишься на всю жизнь.

3. Билгеләр кую.

V. Өй эше бирү.

План буенча эчтәлеген сөйләргә.

VI. Саубуллашу.

Әдәбият 10 сыйныф
Дәреснең темасы: Гадел Кутуйның «Тапшырылмаган хатлар» әсәрендә гаилә темасы 

Дәрес тибы: информацион технологияләр кулланып гомумиләштереп кабатлау дәресе

Дәрес төре: конференция

Дәреснең максаты:

1. Г.Кутуйның « Тапшырылмаган хатлар» әсәре буенча алган белемнәрне камилләштерү.

2. Укучыларның сөйләм телен үстерү, фикер йөртергә, нәтиҗә чыгарырга өйрәтү .

3. Әсәр геройларында чагылдырылган халкыбызның матур әхлакый сыйфатларын күзәтү һәм нәтиҗәләр ясау, уңай әхлакый сыйфатлар тәрбияләү.

Җиһазлау:

Интерактив такта, мультимедиа аппараты, DVD-плеер (караоке белән), CD-диск һәм аудиокассета, компьютер.

I. Оештыру моменты.

1) Симфония астында И. Юзеевның “ Мәхәббәт, нишләттең син мине?” шигыре укыла.

Нишләттең син мине, мәхәббәт?

Тилерттең, шаштырдың,

Күкләргә аштырдың,

Сагышлар уяттың,

Наз гына оялттың,

Кабыздың, сүндердең,

Тыңлаттың, күндердең,

Чәчәкләр өздердең,

Сагынгач түздердең,

Ялгызым калдырдың,

Татлы яшь тамдырдың,

Күңелне нечкәрттең…

Мәхәббәт, син мине нишләттең?

2) Укытучының кереш сүзе. Дәреснең темасы һәм максаты, эпиграфы белән таныштыру.

- Бүгенге дәресебездә дөнья күләмендә таралган, күп телләргә тәрҗемә ителгән, күпме халыкта ихтыяҗ тапкан Гадел Кутуйның «Тапшырылмаган хатлар» әсәре буенча фикер алышырбыз.

Ни өчен повесть яшьләр һәм өлкәннәр тарафыннан яратып, кызыксынып укылган соң?

Әсәр хатлар рәвешендә язылган, анда кешенең иң яшерен, серле, изге хисләре чагылдырылган. Г.Кутуйның тормыш иптәше Галимә Кутуева истәлекләренә караганда, әсәр гаилә истәлекләренә таянып язылган. Автор әсәрне күңеле аша үткәреп язган, шуңа да укучы күңеленә үтеп керә, аның җанына кагыла, күңелен сафландыра, яхшылыкка, мәрхәмәтлелеккә өнди. Бәхетле гаиләләр нинди була икән? Шушы әсәр нигезендә без сезнең белән сорауларга җавап эзләрбез, күтәрелгән проблемалар буенча фикер алышырбыз.

Кешенең бар нәрсәсе дә гүзәл булырга тиеш:

Йөзе дә, киеме дә, йөрәге дә, уйлары да.»

А.П.Чехов.

II. Белемнәрне актуальләштерү.

- Әсәр белән без таныш инде, шулай да кыскача эчтәлекне искә төшереп узыйк әле. (укучы эчтәлек сөйли)
- Ә хәзер «Тапшырылмаган хатлар» әсәрендәге сюжет сызыкларына тукталыйк. Укучылар җавабы тыңлана:
“Тапшырылмаган хатлар” әсәрендә дүрт хат - дүрт сюжет сызыгы бар.

· Беренчесе - мәхәббәт тарихы

· Икенчесе - гаилә тарихы

· Өченчесе - хезмәт юлы тарихы

· Дүртенчесе - бәхетле булырга теләү тарихы

Укытучы сүзе. Аларның барысын да бер образ берләштерә. Ул - Галия образы.

Автор аның портретын ничек сурәтли? (тексттан шул урынны укып китәләр)
- Галиянең Казанга килү алу чорын сурәтләгез. (фикерләр тыңлана)
- Галия яшьтән үк язмыш ачысын татыган, шулай да авырлыкларга бирешмичә, Казан университетының рабфагына укырга керә. Яшьләр бергәләп кичәләр оештыралар, концертларга йөриләр. Ул Искәндәр белән таныша...

Ничек уйлыйсыз, Искәндәр белән язмышын бәйләп Галия ялгышмадымы икән?

(фикерләр тыңлана)

Мәхәббәтне, яраткан кешеңне хөрмәт итәргә кирәк. Ярата белгән кеше бәхетле була. Мәхәббәттән югары бернәрсә дә була алмый. Мәхәббәт ул - гаилә, балалар, шулай ук җаваплылык та.

(7 нче слайд күрсәтелә)

- Гаилә - ул ир белән хатын, һәм балалар. Ир белән хатын гаилә төзи, ягъни үзенә тормыш иптәше, тормыш юлдашы сайлый.

Юкка гына тормыш иптәше диелмәгән, чөнки алар гомер буе бер-берсенә иптәш һәм терәк, сердәшче һәм киңәшче булырга тиеш. Безнең төп геройларыбыз Галия белән Искәндәр дә матур гаилә корып җибәрәләр.

Яшьләрнең бер-берсенә карата мөнәсәбәтләре нинди була?
Ни өчен шулай дип уйлыйсыз? (җаваплар тыңлана)
- Ярату Галиягә көч бирә. Искәндәрдән калышмас өчен, иптәшләре арасында кыен хәлгә калмас өчен, Галия үз белемен үстерү өстендә эшли. Төрле китаплар укый, фән, техника, тарих, әдәбият белән кызыксына. Бөек кешеләрнең фәнни эшләре белән таныша.

- Яшь гаиләдәге проблемалар нәрсәдән башланып китә соң? Искәндәрнең үзгәрүен нинди сәбәпләр белән аңлата аласыз? Фикерләр тыңлана.

- Уйлап карагыз әле, Искәндәр кебек образлар тормышта еш очрыймы? Фикерләр тыңлана.

- Әйе, Искәндәр мондый ялгышлар ясамаса, яраткан кешесен аңларга тырышса, үзара аңлашу булса, гаилә таркалмас иде.

Гаиләне саклап калу өчен, Галия ниләр эшли соң? Бәлки, Галиянең дә кимчелекләре бардыр? (җавап бирәләр) ( Бөек мәгърифәтче Р. Фәхреддинның ир белән хатын хакы турында язылган сүзләр белән язылган слайд күрсәтелә)
- Ирексездән, Галиянең «Нигә соң бездә матур гаиләләр аз?» дигән соравы искә төшә, һәм бүген дә актуаль яңгыраганы аңлашыла. Бу хакта сезнең фикерегез ничек? (Җаваплар тыңлана)

- Гаилә бәхетен ир белән хатын бергә тудыралар. Ул - уртак бәхет. Алар теләкләренә ирешмәсә, бу – икесенең гаебе. Менә шул кимчелекләр аркасында Галия белән Искәндәрнең дә гаиләләре таркала. Ике бала ятим кала. Галия өчен авыр чор башлана. Шул вакытта Галия нәрсәдә юаныч таба.

(Укучыларның фикерләре тыңлана)

«Галия» җыры укытучы башкаруында тыңлана. Галия Жыры:

Айның якты нуры, җиргә атылганда.

Чәчләремнән сыйпап җилләр искәндә.

Хисләр ташый микән

Яшьли сөйгән ярым

Тәүге умырзая бүләк иткәндә.

Сәлам белән бергә, хатлар китерсәләр.

Үтеп киткән язның кипкән гөлләрен

һәр тибеше саен йөрәк көтә микән

Тиздән килеп җитәр кавышу көннәре
- Әдрәскә килгәч, Галиянең нинди сыйфатлары ачыла?

Галия Әдрәстә дә, файдалы булырга омтыла, кешелек намусын саклап кала, тырыш, кыю икәнен күрсәтә. Югары культуралы, үз белгеченең остасы була, кебек фикерләр тыңлана.

- «Мин безнең чор татар хатыны турында, аның бай һәм матур эчке дөньясы турында, сәләтлеге турында сөйләргә теләдем» - дип язды Гадел Кутуй. Сезнеңчә, Галиянең иң күркәм сыйфаты нәрсәдә? (ана булуы турында укучыларның фикерләре)
- Барлык аналар да сез әйтеп үткән сыйфатларга ияме соң? (Ятим балалар, быелгы елның Хәйрия елы булуы турында сөйләшү).
Галиягә балалары хакына тормыш кыенлыкларын җиңәргә, көчле булырга өйрәнергә туры килә. Авыр, җаваплы, күп көч таләп итә торган эштә эшли, шуңа карамастан балаларына игътибарлы булуы беркемне сокландырмый калмыйдыр. Ул хәтта балаларын симфония тыңларга өйрәтә. 7 яшьлек кызы Кадрия «Әнием, шундый матур музыка, ә син тыңламыйсың?» - ди.

- Ни өчен әсәрдә автор тарафыннан Шубертның «Язылып бетмәгән симфониясе» кертелә?

- Укучылар, ә хәзер сезгә симфонияне тыңлап китәргә тәкъдим итәм.
Симфония белән Галия тормышы арасында нинди уртаклык бар?

Симфония тыңлау.

Алда бирелгән сораулар буенча фикер алышу.
III.  Йомгаклау. Галиянең язмышы кебек үк симфония дә төгәлләнмәгән. Галиянең Вәли Сафиуллин белән матур гаилә коруларына, бәхетле булуларына чын күңелдән ышанабыз.

Әсәр барышында Галия үтә оялчан, юаш-басынкы күренгән кыз, вакыйгалар барышында көтелмәгән каршылыкларны җиңеп үтүче, яшәеш турында тирән уйланучы белгечкә, көчле кешегә әйләнә. Бу галәмдә кар бөртекләре бер-берсенә охшамаган кебек, кеше язмышлары да төрле. Һәркайсыбызның үз юлы, үз сукмагы. Тик шунысы уртак: җир йөзенә без яратырга, бәхетебезне табарга килгәнбез. Пар канатлы, бер-берсен кайгыртып, яратып, шатлыкларын да, кайгыларын да уртаклашып яшәүче гаилә төзү - бик җаваплы эш. Сез дә үз вакытында гаилә кору алдында торачаксыз. Моның бик җаваплы эш икәнен истән чыгармасагыз иде.

Әнисе!» - дип әйтер кадерлеңнең

Таянычы булу бәхетле-

Батырлыкның үзе белән тиңдәш

Җаваплы һәм Олы бәхет ул!

Яшәешнең тирән мәгънәсе дә,

Чын сөю дә,

Олы савап та

« Әнисе!»- дип әйткән изге сүзгә

« Әү, әтисе»- дигән җавапта.

IV. Өй эше бирү. Укучыларга төп геройның берсенә җавап хаты язарга
V. Билгеләр кую.

                       9  НЧЫ  СЫЙНЫФТА ТАТАР ӘДӘБИЯТЫ ДӘРЕСЕ
Тема: Әдәбиятта ана  образы.
Максат: 1. Укучыларның әдәбият белеме буенча белемнәрен тирәнәйту; язучы һәм әдипләр иҗатында ана һәм бала образын ачу;
2.Укучыларның иҗади һәм күмәк эшләү эшчәнлеген үстерү;

3. Әниләргә, гаиләгә карата хөрмәт хисе тәрбияләү һәм җәмгыятьтә, гаиләдә Аналарның тоткан ролен ачу.   
Дәреснең технологиясе: ИКТ,  иҗади фикерләү сәләтен устерү, ярдәмләшү.
Дәреснең тибы: алган белемнәрне актуальләштерү.

Кулланылган алымнар: әңгәмә, проблема тудыру, төркемнәрдә эш, проектлар төзү.
Дәрес барышы:

1.Оештыру, проблема тудыру.

- Хәерле көн, хөрмәтле коллегалар! Сезне үземнең мастер-классымда күрүемә шатмын. Минем  бүгенге дәресне вакытлы матбугатта чыккан бер язмадан башлыйсым килә. 




“Бу йорт кеше сирәк йөри торган районнарның берсенә урнашкан. Анда яшәүчеләр илнең төрле почмакларыннан җыелган карт - корылар. Шул йортның ишеге төбендә кулына кечкенә генә төенчек тоткан әби һәм чибәр генә ханым күренде. Аңа күп булса 25-30 яшьтер. Ул әбине сөйрәп дигәндәй алып килә. Директор бүлмәсенә керүгә, ул аның өстәленә ниндидер кәгазьләр куйды.Директор игътибар белән караганнан соң:

   -Бу ханым сезгә кем була?- дип сорады.

   -Кем булсын, мамам була, аңлашылмый что ли?  Что-то неладномы әллә? – диде ханым.

    - Барысы да ладное. Тик менә шунысы аңлашылмый…- дип авыр сулады  директор».
- Бу текст нәрсә турында? ( Картлар йорты, әниләр турында)
- Бу текст  балаларда җаваплылык, әти-әнигә мәхәббәт, хөрмәт хисләрен тәрбияләү максатыннан чыгып алынды.
· Ә хәзер мин сезгә Азат Фазлыевның “Картлар йорты” җырына төшерелгән клибын карарга тәкъдим итәм. Клипның яртысын карау. Аннан соң сез төркемнәрдә клиптагы төп геройга характеристика бирергә тиеш буласыз.

·  Клип.
2.Дәреснең темасын билгеләү. Димәк, без бүген кемнәр турында сөйләшербез? (Әниләр турында).
Бүген безнең максат  тормышта һәм әдәбиятта ялгыз аналарның ролен ачу.

3. Мотивация тудыру. – Әни сүзен ишеткәч, әйткәч сезнең күз алдына үз әниләрегез килеп баскандыр. Аларны  нәрсә  белән тиңләр идегез, нәрсәгә охшатасыз?( җаваплар тыңлана)

-Әйе, чәчәкләргә, кояшка, аяз күк йөзенә һ.б. 

-Бу алым балаларда  әниләрен зурларга, үз фикерләрен әйтә белергә өйрәтә, әниләрен башкаларныкыннан иң яхшысы итеп күрсәтәсе килү теләген уята. Рус баласының сүзлек запасын баетып, саф татарча фикерләргә ярдәм итә.

 Иҗади эш. - Ә хәзер әйдәгез әниләр турында синквейн төзеп карыйк.  Бу сүзгә 2 сыйфат, 3 фигыль әйтегез. (сөйкемле, матур , яратам, сокланам, хөрмәт итәм).

-Ә хәзер 4 сүздән торган җөмлә уйлагыз. (Акыллы, уңган әниемә сокланам) . Бик яхшы. Молодцы! “Әни һәрберебез өчен изге җан”

- Мондый иҗади эшләр сүз төркемнәрен өйрәнгәндә бик кулай. Балалар, үзләре дә сизмәстән, теманың эчендә кайный башлыйлар. Яңа сүзләр уйлыйлар, аларны төрле дәрәҗәләрдә, зат-санда, заманда кулланалар.
 Бүген безнең максат  тормышта һәм әдәбиятта ялгыз аналарның ролен ачу.

4. Яңа төшенчәләр бирү. Әйдәгез, укылган текстка әйләнеп кайтыйк. Анда нинди проблема күтәрелә.( Җаваплар тыңлана. Ялгыз ана, ата-ана һәм бала, шәфкатьсезлек, әхлаксызлык). Бу проблемалар  бүген бармы? Безнең арабызда да шундый күренешләр очрамыймы? Үзебездән ерак түгел күрше районнар булган Буа һәм Тәтештә урнашкан картлар йортлары ни өчен гел тулы? Бу нәрсәдән килеп чыга соң?  Әйдәгез сәбәпләрен эзләп карыйк. Ак кәгазь битләрен 4 тигез өлешкә бүлегез,  һәрберегезгә 4 кисәк килеп чыга. Һәрберсенә үзегезнең җавапларыгызны языгыз. Вакыт бетте. Хәзер төркемнәрдә фикер алышыгыз.Соңыннан бертөрле җавапларны берләштереп, уртага тезеп куегыз.
( Җаваплар тыңлана.) ( балаларның игелексезлеге, тормыш шартлары аркасында, бала гаепсез һ.б.)
-Әйе, сәбәпләр төрле. Аерым бер кешене гаепләп тә булмый.

- Хөрмәтле коллегалар мондый тәрбияви моментлар аша мин укучыларда игелеклелек, кешелеклелек, мәрхәмәтлелек  сыйфатларын үстерәм. 

 Йомгак. Әйе, әниләр бәхетле булсын өчен балаларның да бәхетле булуы кирәк. Бу тема әдәбиятта ничек бирелә соң? Әниләр турында нинди әсәрләр укыганыгыз бар?
6. Кабатлау, эзләнү эше. Без С.Хәкимнең “Әнкәй” шигырен, А.Шамовның “Госпитальдә” һәм Нур Әхмәдиевның “Ана” хикәяләрен укыдык.
- Бу  әсәрләрдә  ана обазларын чагыштырып карыйк. Алар нинди?
-  Бу аналарның брысына карата да уртак сыйфатлар нинди? ( Алар эшчән, сабыр, мәрхәмәтле, тырыш)

- Алар бәхетлеме?( Фикерләр тыңлана)
Нәтиҗә: Минем уйлавымча,  аналарның һәркайсы үзенә күрә бәхетле. Беренчедән ана булулары белән, икенчедән көтәр кешеләре булулары белән. Димәк, аналарның бәхете балаларда, аларның мәхәббәтендә. Юкка гына Корьән китабында “Бәхет аналарның аяк астында “ диелмәгән.Һәр бала шуны аңлап, ата- ана кадерен белеп, аларны хөрмәтләп яшәсә иде.
7. Иҗади эш. Аларны бәхетле итү өчен без нәрсә эшли алабыз. Әйдәгез, төркемнәрдә шушы темага проектлар төзеп карыйк.(Эшләр балаларның сәләтенә карап бирелә)
1 нче төркем. Җәмгыятьтә Ана ролен үстерү өчен нишләргә була?

2 нче төркем. Аналарны саклау өчен мин нишли алам?

3нче төркем. Бәхетле ана нинди була?( Чыгышлар тыңлана).
Клипның ахырын карау.

-Төп геой турындагы фикерләрегез үзгәрмәдеме.(фикер алышу).
8. Рефлексия. Йомгак.
Аналарга дан җырлыйк без,
 Аналарны гел зурлыйк без.
 Беркайчан да ялгызлыкта, 
 Ятимлектә калдырмыйк без,
 Сөекле Аналарны!
9. Билгеләр кую.
10. Өйгә эш. 1 төркем.Урта Балтай авылындагы тернәкләндерү бүлеге турында мәгълүмат язып килергә.

2 төркем. “ Әни белән сөйләшү”диалог төзергә.

